
gebied word vir die opleiding van die aanstaande onderwysers, sowel vir 

laer as vir middelbare skole.

Nou kom daar ten slotte nog een uiters gewigtige saak by. Die 

P.U.K. vir C.H.O. is uiteraard gedwing om baie, nie volledige aandag te 

gee aan die opleiding van onderwysers. A1 sou dit geen taak van die 

Universiteit gewees het om onderwysers op te lei nie, dan nog sou die 

P.U.K. dit moes gedoen het. Dit lê in die aard van die inrigting.

Die P.U.K. is ’n inrigting vir Christelike Hoër Onderwys. Dit het 

meer as ’n bloot akademiese taak. Dit het ook ’n sendingstaak: dit moet 

die lig van Gods Woord gebruik by die ondersoek en die dosering van die 

wetenskap. Die P.U.K. is ’n draer, en 'n draer is altyd ’n opvoeder. As 

die roeping waarvoor die P.U.K. hom gestel het, tot verwesenliking moet 

kom, dan moet dit ook jongmense kweek wat die beoefening van die 

Christelike wetenskap en onderwys tot hul lewenstaak gemaak het. Die 

P.U.K. moet onderwysers oplei! Nou wil ek nie daarmee beweer dat an

der universitêre inrigtings in ons land nie ook hierdie taak het nie— ek 

wens dat almal dit tot taak wou stel— , maar ek wil dit met al die krag 

van my woord vaslê dat die P.U.K. met sy eie, selfstandige karakter, 

geroepe is om onderwysers op te lei, en wel Christelik Nasionale 

onderwysers vir die behoefte van ons Christelik Nasionale volk tot die 

eer van God en tot die redding en die opbou van ons Christelik Nasionale 

Afrikanervolk!

Potchefstroom. J. CHR. COETZEE.

CHRISTELIKE HOËR ONDERWYS EN DIE 

REGSWETENSKAPPE.

Dat ook die regswetenskappe dringend behoefte het aan beligting 

van uit die grondbeginsels van die Christelike Hoër Onderwys en Weten

skap, is sonder meer daaruit duidelik dat die reg die ganse menslike 

samelewing, altans wat betref die uitwendige gedraginge daarin, deur ver- 

gelding reel. Dit het dus ’n ingrypende uitwerking op die inrigting en 

ontwikkeling van daardie samelewing in al sy vorme en leringe, ja inder- 

daad op almal, want elke samelewingskring het sy eie regsreëling wat 

bepaal watter gevolge van geregtiging, magtiging en verpligting voort- 

vloei uit die wisselende verhoudinge, gedraginge, gebeurtenisse en 

toestande in daardie kring. Dit geld vir elke gesin en vereniging en 

maatskappy, maar dit geld ook vir volk, staat en kerk.

Dat die wetenskap van die reg uit Christelike beginsel benader moet 

word, is van des te meer belang omdat die reg nie alleen gedurig verander

en ontwikkel nie, maar omdat daardie verandering en ontwikkeling langs 

normatiewe weg plaasvind, d.w.s. nie alleen so dat dit ’n reël bevat nie, 

maar ook so dat dit gevorm word volgens ’n reel of ideaal. Die reg is 

’n menslike skepping, dit word neergelê deur sosiale organe, en hierdie 

regsvorming is nie blind of bloot spontaan nie, maar dit is ’n uitvloeisel 

van meer of minder bewuste beginsels.

Uit die kennis van die regsbeginsels kan die reg dus nie alleen begryp 

word nie, maar ook prakties beinvloed word. Want hierdie beginsels is 

vel nie willekeurig nie, omdat hulle ingebed is in die natuur van mens- 

lik a samelewing in sy verskillende vorme, maar die insig in hierdie begin

sels wissel met die lewensbeskouing en is in die Christelike Hoër Onder

wys georiënteer aan die heilieie Skrif en, in ons geval, verder aan die 

Calvinistiese Skrifuitleg en -toepassing.

Hierdie stand van sake is van besondere betekenis nou dat saam met 

die staatsinrigting ook die gangbare regsreëlinge in die wêreld in die 

maalstroom of smeltkroes is, altans in ’n oorgang van die ouer meer 

individualistiese toestand tot ’n nuwe meer solidaristiese toestand. Die 

gemeenskap van volk en staat en stand en gesin kom op die voorgrond in 

die regsorde in plaas van die individu en die maatskappy. En in hierdie 

oorgang is daar gevaar vir verlies van alle vastigheid of eensydige deur- 

drywing óf van die oue of van die nuwe, tensy ’n vaste rigsnoer aangelê 

word soos deur die Calvinisme in sy Skriftuurlike grondbeginsels gebied, 

beginsels wat by alle vatbaarheid vir ontwikkeling ’n grondvastigheid het 

en behou in die rotsbodem van die Godsopenbaring nieteenstaande die 

wisseling en beroering van aie tye.

Deur aan hierdie grondslag vas te hou kan veral ook die gevaar ont- 

wyk word wat nou weer besonder dreige'nd is, die gevaar naamlik van 

mensvergoding ook in die regsorde, wat alleen kan lei tot gaos of on- 

draaglike tirannie. Die gemeenskaplike onderwerping aan God in Chris- 

tus alleen kan verseker dat sowel individu as gemeenskap, maatskappy 

en volk, kerk en staat hul eie plek volstaan in onderlinge korrelasie en 

dat daar in die volkewêreld naas die nasionale vryheid en selfstandigheid 

ook verseker sal wees die onderlinge orde en saamwerking.

Die taak van die Christelike Hoër Onderwys in hierdie verband word 

in Suid-Afrika egter bemoeilik deur die feit dat sowel ons regspraktyk as 

ons regswetenskap en regsonderwys nominaal losgemaak is van alle be- 

ginselinsig en inderdaad beheers word deur die formalistiese positivisme,

d.w.s. die opvatting dat die reg willekeurig neergelê word deur die staat 

en die staat alleen, en dat daarby die inhoud nie bepaal word deur ma- 

leriële beginsels nie, maar bloot deur die vorm van die staat se regskep-

pende wilsbesluit hetsy deur wetgewing of deur regspraak. Slegs word 

hierby tot ’n mate erken die werking van ’n nasionale historiese tradisie 

en van die moderne sosiale behoefte.

Die gevolg is dat eensdeels slegs die staatlike reg bestudeer word, en 

wel die van die moderne Suid-Afrika met verwysing na sy historiese 

antesedente, en andersyds dat klakkeloos geanaliseer en gesistematiseer 

word wat die howe en die wetgewers belief neer te lê, slegs met ’n ge- 

ringe mate van historiese kritiek en ’n nog geringer mate van materiële 

regspolitiek. Die bietjie regsfilosofie wat nog daarby beoefen word, is 

van die mees oppervlakkige positivistiese stempel. Inderdaad ons regs- 

lewe in Suid-Afrika verkeer nog in die stadium van die bare advokatery.

Gevolglik staan ons regswetenskap ook magteloos teen die nuwe 

gees van volks- of staatsabsolutisme wat hom verset teen die heersende 

individualistiese en kapitalistiese regsorde en dit rewolusionêr wil ver- 

vang deur ’n regsorde gebaseer op die skynbaar materiële beginsel van 

die volks- of die klasbelang, wat egter ook maar weer neerkom op ’n 

formalistiese sanksionering van die staatswil, maar nou van ’n nasionaal- 

of sosiaal-diktatoriale staatswil in plaas van die ou demo-liberale.

Ek sê dat ons regswetenskap hierteenoor magteloos staan omdat dit 

geen prinsipiële verweer of korreksie hierteen het nie, aangesien volgens 

sy eie beginsel reg is wat die staat bepaal, waaruit volg dat as een van 

die opkomende magte, noem hulle maar nasionaal-sosialisme en kom- 

munisme, die staat in beslag neem, sy nuwe orde soos deur die staat dan 

bepaal weer reg sal wees, al verskil dit hemelsbreed van die geldende reg.

Dit is dus hoog tyd dat ons regswetenskap en regsonderwys deur- 

dring tot die grondslae van die reg, tot die wêreld van die regsbeginsels, 

om daarin ’n waarlik materiële. d.w.s. inhoudbepalende, maatstaf vir die 

regsontwikkeling te vind, ’n maatstaf wat soos gesê aan elke sosiale fak- 

tor sy toekomende plek sal aanwys op grond van die Skepperswil, die 

natuurlike staat van sake en die histories-nasionale en -sosiale ontwikke- 

lingstadium.

Om hierin die weg te wys is die besondere taak van die Christelike 

Hoër Onderwys, omdat dit terdeë rekening hou met die genoenide faktore 

en ook voortbou op die grondslae van ons eie nasionale ontwikkeling, wat 

wesenlik Calvinisties is.

Die rigting wat daarby ingeslaan moet word, wys baie duidelik op 

’n vers.erking van die nasionale en sosiale faktore in die reg, maar met 

vermyding van alle absolutisme ook in hierdie nuwe ontwikkeling. Wat 

min of meer die strekking en draagwydte hiervan sal wees, het ek probeer

aandui in my werkies in die Verkennerreeks (Pro Ecclesia-Drukkery, 

Stellenbosch), nl. Die Moderne Staat, wat reeds verskyn het, en Alge- 

mene Regsleer of Jurisprudensie, wat hopelik binnekort die lig sal sien. 

Die hoofsaak is dat die regsorde ’n meer organies-korporatiewe karakter 

moet ontwikkel, sowel internasionaa! as nasionaal en sosiaal. wat ver- 

onderstel ’n groter mate van eenheidsleiding op aldrie die genoemde ge- 

biede verbonde met onderlinge korrelasie, en die natuurlike ordening van 

volkegroepe en volkstate met volksreg en volkstande.

Die ontwikkeling van hierdie ideë, wat reeds bemoeilik is deur die 

genoemde agterstand van ons Suid-Afrikaanse regswetenskap, word ver- 

der belemmer deur die skaarste van beskikbare kragte en die huidige ver- 

warring, onenigheid en verslapping in ons nasionale leiersgeledere.

Ons eie universitêre inrigting is deur hierdie euwels en veral die 

eerste ook aangetas, sodat nie te veel van ons verwag moet word en meer 

besonder in die naaste toekoms nie. Maar daar kan geen twyfel aan 

wees nie dat die gesonde beginsels van Christelike Hoër Onderwys soos 

deur ons en ander bewuste Calviniste en goedgesinde Christene van ander 

nasionale skakeringe weer in die lig gestel en bekend gemaak, sal deur- 

werk en die jeugdige kragte van die opkomende Christelik-Nasionale 

geestelike leierskorps sal inspireer en lei tot volvoering van die taak wat 

hierbo slegs in floue omtrekke aangedui is. Dat dit sal gebeur, is ’n 

Christelike en nasionale lewensbelang. Daarom hoop ons nie alleen 

daarop nie, maar sien ons daarna uit met ’n vasversekerde geloof wat 

deur geen krakeel vernietig kan word nie.

Potchefstroom. L. J. DU PLESS1S.

CHRISTELIKE HOËR ONDERWYS EN DIE 

NATUURWETENSKAPPE.

Dit is van belang dat met hierdie mylpaal in die geskiedenis van die 

P.U.K. vir C.H.O. teruggeblik word op die ontwikkelingsgang van die 

natuurwetenskappe aan genoemde inrigting en verantwoording in ver- 

band met toekomsideale gedoen word.

Van ’n klein begin het die natuurwetenskaplike afdeling ontwikkel 

tot ’n belangrike deel van die inrigting sodat op die oomblik in nie min

der as nege vakke onderrig gegee word nie. Die laaste byvoeging hier is 

Biologie wat vir die besondere standpunt van die inrigting van groot 

belang is. Vandag bestaan daar goed toegeruste laboratoria wat aan 

alle vereistes voldoen wat gestel word vir ’n deeglike voorbereiding in




